Аса Мейірімді, ерекше Рахымды Аллаһтың атымен

ДІН ЕКІ ҰЛЫ НЕГІЗДІҢ ҮСТІНЕ ҚҰРЫЛАДЫ: 
ЫҚЫЛАС ЖӘНЕ ЕЛШІГЕ (ОҒАН АЛЛАҺТЫҢ ИГІЛІГІ МЕН СӘЛЕМІ БОЛСЫН) ІЛЕСУ

Біріншіден, ықылас (الإخلاص). Бұл туралы Аллаһ Тағала былай деп айтады:  
﴿ وَمَنْ أَحْسَنُ دِينًا مِّمَّنْ أَسْلَمَ وَجْهَهُ لِلَّه وَهُوَ مُحْسِنٌ ﴾
«Жақсылық істеуші болған күйінде, жүзін Аллаһқа бағындырғанның дінінен кімнің діні жақсырақ болмақ?!» («ән-Ниса» сүресі, 3:125).  

(Ол) сондай-ақ (былай деді): 
﴿ وَمَا أُمِرُوا إِلاَّ لِيَعْبُدُوا اللَّهَ مُخْلِصِينَ لَهُ الدِّينَ حُنَفَاء ﴾
«Олар тек Аллаһқа бар ықыласымен тура жолды ұстанған (ханиф) күйде құлшылық етуге бұйырылды» («әл-Бәйина» сүресі, 5-аят). 

Және сондай-ақ: 

﴿ قُلْ إِنِّي أُمِرْتُ أَنْ أَعْبُدَ اللَّهَ مُخْلِصًا لَّهُ الدِّينَ ﴾
«“Расында, мен Аллаһқа ықыласты түрде құлшылық етуге бұйрылдым”, – де!» («әз-Зумәр» сүресі, 11-аят). 
Екіншіден, Елшіге (оған Аллаһтың игілігі мен сәлемі болсын) ілесу.  Адамның амалдары Пайғамбардың (оған Аллаһтың игілігі мен сәлемі болсын) шариғатына сәйкес болуы керек. Аллаһ Тағала былай деді: 

﴿ الَّذِي خَلَقَ الْمَوْتَ وَالْحَيَاةَ لِيَبْلُوَكُمْ أَيُّكُمْ أَحْسَنُ عَمَلا ﴾
«Ол сондай (Аллаһ) ізгі амалдарда қайсыларың жақсы екенін сынау үшін өлім мен тіршілікті жаратқан» («әл-Мүлк» сүресі, 2-аят).
 Әл-Фудайл ибн ‘Ийяд: «Ең жақсы амалдар – бұл ең ықыласты және ең дұрыс (амалдар)», - деген. Одан: «Бұл нені білдіреді?», - деп сұрағанда, ол: «Ықыласты амалдар – бұл Аллаһқа арналған амалдар, ал дұрыстары – бұл Сүннетке сәйкес келетіндері», - деп жауап берген екен (әл-Бәғауи өзінің тәпсірінде 8/176 және басқалар келтірген).

Аллаһ Тағала сондай-ақ былай деді: 
﴿ قُلْ إِن كُنتُمْ تُحِبُّونَ اللَّهَ فَاتَّبِعُونِي يُحْبِبْكُمُ اللَّه ﴾
«(Мухаммад, оларға:) "Егер Аллаһты сүйсеңдер, онда маған ілесіңдер, сонда Аллаһ сендерді сүйеді", - деп айт» («Әли-Имран» сүресі, 31-аят). 

Сондай-ақ Аллаһтың Елшісі де (оған Аллаһтың игілігі мен сәлемі болсын) былай деген: «Кім біздің нұсқауымыз болмаған амалды істесе, ол қайтарылады» (әл-Бухари, 2697; Муслим, 1718). 

Осы екі негізге қатысты адамдар төрт топқа бөлінеді. 

Бірінші топ: Бұл ықыласқа да ие, әрі Пайғамбарға да (оған Аллаһтың игілігі мен сәлемі болсын) ілесетін адамдар. Міне, осылар нағыз бірқұдайшылдар.  Олардың барлық істері Аллаһқа арналады, олардың сөздері Аллаһ Тағала үшін, олар Алллаһ үшін береді, беруден де тек Аллаһ үшін бас тартады, Аллаһ үшін жақсы көреді және Аллаһ үшін жек көреді. Олардың қандай да бір нәрсеге ішкі де, сыртқы да қатынасы тек Аллаһ Тағала үшін. Олар адамдардан сый-марапат та, алғыс та қаламайды. Олар адамдар арасында абырой-мәртебелі болуды да күтпейді. Олар адамдардың мақтау-мадақтарын қаламайды және олардың жүректерінде үлкен мәртебеге ие болғысы келмейді. Олар адамдардың сөгісінен қашпайды. Олар адамдардың пікірін қабірдегілердің пікірлерімен бір деңгейге қояды. Өлілер зиян да, пайда да келтіре алмайды. Өлілер өлімге де, өмірге де, қайта тірілтуге де иелік етпейді. Ал егер адам адамдар оған пайда, не зиян келтіре алады деп ойлап, олар үшін, олардың арасындағы мәртебе үшін амал жасайтын болса, онда ол «адамдар» дегеннің шын мәнісінде не екенін білмейді. Ол адамдардың  орны туралы да білмейді және өзінің Раббысы туралы да білмейді! Егер адам адамдардың кімдер екенін білсе, онда ол оларды тиісті орындарына қояды. Кімде-кім Аллаһ Тағаланы танып-білсе, сол сөздер мен амалдарды шынайы ықыласпен тек Оған ғана арнайды, Сол үшін береді және бермей қояды, Сол үшін сүйеді және жек көреді. 

Сондай-ақ олардың барлық амалдары Аллаһ Тағаланың әміріне, яғни Аллаһ жақсы көретін және Ол разы болатын нәрселерге сәйкес келеді. Міне, Аллаһ тарапынан қабыл болатын амал да – осы. Дәл осындай амал үшін Аллаһ Тағала адамды өлім және өмірмен сынады. Аллаһ Тағала былай деді:  

﴿ الَّذِي خَلَقَ الْمَوْتَ وَالْحَيَاةَ لِيَبْلُوَكُمْ أَيُّكُمْ أَحْسَنُ عَمَلا ﴾
«Ол сондай (Аллаһ) ізгі амалдарда қайсыларың жақсы екенін сынау үшін өлім мен тіршілікті жаратқан» («әл-Мүлк» сүресі, 2-аят). 

Дәл осы үшін Аллаһ Тағала жерді және оның бетіндегі барлық зейнеттерді жаратты. Әл-Фудайл ибн ‘Ийяд: «Ең жақсы амалдар – бұл ең ықыласты және ең дұрыс (амалдар)», - деген. Одан: «Бұл нені білдіреді?», - деп сұрағанда, ол: «Егер амал ықыласты, бірақ дұрыс емес болса, ол қабыл болмайды! Егер амал дұрыс, бірақ ықылассыз болса, ол қабыл болмайды! Әрі ол тек ықыласты және дұрыс болғанда ғана қабыл болады. Ықыласты амалдар – бұл Аллаһқа арналған амалдар, ал дұрыстары – Сүннетке сәйкес келетіндері» (әл-Бәғауи өзінің тәпсірінде 8/176 және басқалар келтірген). Аллаһ Тағаланың (келесі) сөздері дәл осы жөнінде: 

﴿ فَمَن كَانَ يَرْجُو لِقَاء رَبِّهِ فَلْيَعْمَلْ عَمَلا صَالِحًا وَلا يُشْرِكْ بِعِبَادَةِ رَبِّهِ أَحَدًا ﴾
«Сондай-ақ кім Раббысына жолығуды үміт етсе, игі амалдар істеп, Раббысына жасаған құлшылығында Оған ешкімді серік қоспасын» («әл-Кәһф» сүресі, 110-аят). Аллаһ Тағаланың мына сөздері де: 

﴿ وَمَنْ أَحْسَنُ دِينًا مِّمَّنْ أَسْلَمَ وَجْهَهُ لِلَّه وَهُوَ مُحْسِنٌ ﴾
«Жақсылық істеуші болған күйінде, жүзін Аллаһқа бағындырғанның дінінен кімнің діні жақсырақ болмақ?!» («ән-Ниса» сүресі, 3: 125). 

Сондықтан да Аллаһ Тағала тек ықыласты және Оның әміріне сәйкес келетін амалдарды ғана қабыл етеді. Әйтпесе, амал оны жасаушы адам сол амалға мұқтаж болған кезінде тәрк етіледі. Амал кері қайтарылады да, шашылған қоқысқа айналады. Бұл туралы Аллаһтың Елшісі (оған Аллаһтың игілігі мен сәлемі болсын) былай деп айтқанындай: «Кім біздің нұсқауымыз болмаған амалды істесе, ол қайтарылады» (әл-Бухари, 2697; Муслим, 1718). Сүннетке сәйкес келмейтін кез-келген амал адамды Аллаһ Тағаладан тек алыстатады. Адам Аллаһ Тағалаға ақылының немесе әуестіктерінің негізінде емес, Оның бұйрығының негізінде ғибадат етуі керек. 

Екінші топ: Бұл ықыласы да, (Сүннетке) ілесуі де жоқ адамдар. Олардың амалдары шариғатқа сәйкес келмейді, әрі олар амалдарын Аллаһ Тағала үшін жасамайды. Сөз Аллаһ Тағала және Оның Елшісі (оған Аллаһтың игілігі мен сәлемі болсын) дінде орнатпаған нәрселерді елге көрсету үшін жасайтын адамдар туралы болуда. Бұл адамдар - жаратылыстардың ең жамандары, Аллаһ Тағалаға ең жек көрініштілері. Оларға Аллаһ Тағаланың мына сөздері арналған: 

﴿ لاَ تَحْسَبَنَّ الَّذِينَ يَفْرَحُونَ بِمَا أَتَوْا وَّيُحِبُّونَ أَن يُحْمَدُواْ بِمَا لَمْ يَفْعَلُواْ فَلاَ تَحْسَبَنَّهُمْ بِمَفَازَةٍ مِّنَ الْعَذَابِ وَلَهُمْ عَذَابٌ أَلِيمٌ ﴾
«(Мухаммад,) ендеше, сондай өздерінің істегендеріне мәз болып, істемегендерімен де мақталғанды сүйгендер азаптан құтылады деп әсте ойлама. Олар үшін жан түршігерлік азап бар» («Әли Имран» сүресі, 188-аят). Олар бидғат, адасушылық және ширк істеп жатып қуанады.  Сонымен бірге адамдар оларды Сүннетке ықыласты түрде ілесушілер деп атап мақтағанын ұнатады. Өздерін білімге, зуһдтық
 және тура жолға телитіндердің қатарында мұндай адамдар көп. Олар бидғат жасайды және адасушылыққа ілеседі, әрі осы орайда амалдарын көрер көзге жасап, атақ-даңққа ұмтылады. Олар өздері істемеген амалдары үшін мақталғанды жақсы көреді. Оларды Сүннеттің ілесушілері, ықыласты және білімді деп атайды, ал шын мәнісінде, олар - (Аллаһтың) қаһарына ұшыраған және адасушылықтағы адамдар. 

Үшінші топ: Бұл амалдарын шынайы ықыласпен тек Аллаһ Тағала үшін жасайтын, бірақ осы орайда олардың амалдары Оның әміріне сәйкес келмейтін адамдар. Мысалы, Аллаһқа көп-көп құлшылық ететін, өздерін зуһдтыққа телитін білімсіз адамдар.  Бұл топқа Аллаһқа Оның дінінің негізінде құлшылық етпейтін әрі осы құлшылығы оны Аллаһқа жақындатады деп есептейтін әрбір адам жатады. 

Төртінші топ: Бұл амалдары шариғатқа сәйкес келетін, бірақ Аллаһ Тағала үшін емес болған адамдар. Мысалы, құлшылығын елге көрсету үшін жасайтын адам. Мысалы, кісі рия үшін, немесе ұлты үшін, немесе батылдығы себебімен соғысады. Басқа бір адам адамдар оны көрсін деп қажылық жасауы мүмкін. Үшіншісі адамдар оны мақтауы үшін Құран оқуы мүмкін. Сырт көзге бұл амалдар ізгі болып көрінеді, алайда бұл олай емес әрі олар қабыл болмайды, өйткені Аллаһ Тағала былай деді: 

﴿ وَمَا أُمِرُوا إِلاَّ لِيَعْبُدُوا اللَّهَ مُخْلِصِينَ لَهُ الدِّينَ حُنَفَاء ﴾
«Олар тек Аллаһқа бар ықыласымен тура жолды ұстанған (ханиф) күйде құлшылық етуге бұйырылды» («әл-Бәйина» сүресі, 5-аят). 

Шейх Салих ибн Фаузан (Аллаһ оған есендік берсін) былай деді:

─  Ақиқатында, адамдар арасындағы келіспеушілік ежелден бар, олардың жолдары әртүрлі, бұл туралы Аллаһ Тағала былай дегеніндей: 

﴿ كَانَ النَّاسُ أُمَّةً وَاحِدَةً فَبَعَثَ اللَّهُ النَّبِيِّينَ مُبَشِّرِينَ وَمُنذِرِينَ وَأَنزَلَ مَعَهُمُ الْكِتَابَ بِالْحَقِّ لِيَحْكُمَ بَيْنَ النَّاسِ فِيمَا اخْتَلَفُواْ فِيهِ وَمَا اخْتَلَفَ فِيهِ إِلاَّ الَّذِينَ أُوتُوهُ مِن بَعْدِ مَا جَاءَتْهُمُ الْبَيِّنَاتُ ﴾
«Адам баласы бір-ақ үммет еді. Сонда Аллаһ қуандырушы, қорқытушы етіп пайғамбарлар жіберді. Адамдардың араларындағы талас нәрселерге үкім ету үшін, олармен бірге хақ Кітап жіберді. Сол Кітап берілгендер ашық дәлел келгеннен кейін араларындағы кекшілдіктен ғана қайшылыққа түсті»  («әл-Бақара» сүресі, 213-аят).
Және сондай-ақ: 
﴿ وَمَا كَانَ النَّاسُ إِلاَّ أُمَّةً وَاحِدَةً فَاخْتَلَفُواْ ﴾
«Адамдар бір-ақ үмметі еді, сонсоң олар қайшылыққа түсті»  («Юнус» сүресі, 19-аят).

Адамдар арасындағы келіспеушілік ежелден бері бар, бірақ Аллаһ Тағаланың мейірімімен адамдар арасындағы тартысты мәселелерде үкім шығару үшін және Аллаһқа жетелейтін тура жолды нұсқау үшін үшін, елшілер жіберілді және Кітаптар түсірілді. Бұл тура жол біреу ғана, бұл туралы Аллаһ былай деп атқанындай:  

﴿ وَأَنَّ هَذَا صِرَاطِي مُسْتَقِيمًا فَاتَّبِعُوهُ وَلاَ تَتَّبِعُواْ السُّبُلَ فَتَفَرَّقَ بِكُمْ عَن سَبِيلِهِ ﴾
«Күдіксіз, Менің тура жолым осы. Енді соған еріңдер. Басқа жолдарға түспеңдер, өйткені олар сендерді Аллаһтың жолынан тайдырады» («әл-Әнғам» сүресі, 153-аят).

Әртүрлі жолдар, пікірлер мен ағымдар туралы айтар болсақ, олар өте көп, әрі олардың санына жету мүмкін де емес. Әрбір адам және әрбір топ өзінің мәнһажы мен жолын ойлап табады да, соған ілеседі. Бірақ Аллаһқа апаратын жол тек біреу-ақ. Ол – елшілердің жолы: олардың алғашқысынан бастап, соңғысына дейін. Аллаһ Тағала былай деді: 

﴿ وَمَن يُطِعِ اللَّهَ وَالرَّسُولَ فَأُولَئِكَ مَعَ الَّذِينَ أَنْعَمَ اللَّهُ عَلَيْهِم مِّنَ النَّبِيِّينَ وَالصِّدِّيقِينَ وَالشُّهَدَاء وَالصَّالِحِينَ وَحَسُنَ أُوْلَئِكَ رَفِيقًا ﴾
«Ал кім Аллаһқа және Елшіге бойұсынса, міне, солар Аллаһ нығметке бөлеген пайғамбарлар, шыншылдар, шәһидтер және игілермен бірге болады. Олар нендей жақсы жолдас!»  («ән-Ниса» сүресі, 69-аят). Сондай-ақ (Ол): «Бізді тура жолыңмен жүргіз» («әл-Фатиха» сүресі, 6-аят), - деді.
Бірақ бұл жол, адамдар оны басқа жолдармен, мәнһаждармен, мәзһабтармен және адамдардың пікірлерімен шатыстырып алмаулары үшін, түсіндірмеге мұқтаж. Адамдар әр замандарда Аллаһқа апарар осы жолдың түсіндірмесіне мұқтаж. Бұл – Аллаһқа берілген ғалымдардың жолы әрі мәнһажы!  Ал бұл жолдың негізін (мына) екі нәрсе құрайды: Аллаһқа деген ықыластылық және Елшінің (оған Аллаһтың игілігі мен сәлемі болсын) ізінен ілесу. Адам құлшылық-ғибадатында, сөздерінде, істерінде, ниеттері мен мақсаттарында ықыласты болуы керек, сондай-ақ ол өзінің мінез-құлқында, мәнһажында, ғибадатында Пайғамбарға (оған Аллаһтың игілігі мен сәлемі болсын) ілесуі қажет. Кім осы екі сипатқа ие болса, сол тура жолға ілесті! Бұған көптеген аяттар мен хадистер нұсқайды! Аллаһ Тағала былай деді: 

﴿ بَلَى مَنْ أَسْلَمَ وَجْهَهُ لِلَّهِ وَهُوَ مُحْسِنٌ فَلَهُ أَجْرُهُ عِندَ رَبِّهِ وَلاَ خَوْفٌ عَلَيْهِمْ وَلاَ هُمْ يَحْزَنُونَ ﴾
«Олай емес, кім жүзін Аллаһқа бағындырып, жақсылық істейтін болса, сонда оған Раббыңның қасында сыйлық бар, оларға қорқыныш жоқ әрі олар қайғырмайды» («әл-Бақара» сүресі, 112-аят). Бұл аятта 

﴿ لَن يَدْخُلَ الْجَنَّةَ إِلاَّ مَن كَانَ هُودًا أَوْ نَصَارَى ﴾
«Жәннатқа яһудилерден немесе христиандардан басқа ешкім кірмейді» («әл-Бақара» сүресі, 111-аят), - деп айтқан яһудилер мен христиандарды теріске шығару бар.  
Олар яһудиден немесе христианнан басқа біреудің Жәннатқа кіру мүмкіндігін жоққа шығарады. Аллаһ Тағала: «Олай емес, кім жүзін Аллаһқа бағындырып, жақсылық істейтін болса», - сол Жәннатқа кіреді дейді. Ал кім осы сипаттарға сәйкес болмаса, оған кірмейді, тіпті ол керісін айтып тұрып алса да. 

«Кім жүзін Аллаһқа бағындырып...» - яғни Аллаһтың алдында ықыласты болса. 

«...жақсылық істейтін болса» - яғни Мухаммадтың (оған Аллаһтың игілігі мен сәлемі болсын) жолына сәйкес келетін амалдар жасайтын болса. Сүннетке сәйкес келмейтін амал, тіпті ол ықыласты болса да, Аллаһ Тағаланың алдында қабыл болмайды. Міндетті түрде Пайғамбарға (оған Аллаһтың игілігі мен сәлемі болсын) ілесушілік болуы керек. Аллаһ Тағала сондай-ақ былай деді: 

﴿ وَمَا أُمِرُوا إِلاَّ لِيَعْبُدُوا اللَّهَ مُخْلِصِينَ لَهُ الدِّينَ حُنَفَاء ﴾
«Олар тек Аллаһқа бар ықыласымен тура жолды ұстанған (ханиф) күйде құлшылық етуге бұйырылды» («әл-Бәйина» сүресі, 5-аят). 

Бұл аят та өз құрамына екі шартты қамтыған. 

«Олар .... бұйырылды» - дін адамдардың ойынан шығарған пікірлеріне емес, бұйрықтың үстіне құрылады.  Дін сенің нәпсің таңдаған нәрсеге құрылмайды. Дін  бұйрықтың үстіне: Аллаһ Тағаланың және Оның Елшісінің (оған Аллаһтың игілігі мен сәлемі болсын) бұйрығының үстіне құрылады. Аллаһ бұйырмаған әрбір бұйрық өтірік болып табылады, бидғат болып табылады. Аллаһтың Елшісі (оған Аллаһтың игілігі мен сәлемі болсын) былай деді: «Кім біздің нұсқауымыз болмаған амалды істесе, ол кері  қайтарылады» (әл-Бухари, 2697; Муслим, 1718). Сондай-ақ (ол былай деген): «Әрбір бидғат адасушылық болып табылады» (Ахмад, 4/126-127; Абу Дауд, 4607; әт-Тирмизи, 2678 және басқалар).

 «... тек Аллаһқа бар ықыласымен» - бұл екінші шарт, дәл айтқанда ықылас. Адамның ниеті тек Аллаһ Тағалаға ғана арналған болуы қажет. Ал егер ол Аллаһ Тағаладан басқа кімге болсын ұмтылатын болса, онда оның амалдары кері қайтарылады, тіпті олар Сүннетке сәйкес келсе де. Мысалы, намаз діннің ең маңызды негіздеріне жатады. Егер адам намазды рия (яғни басқалар көрсін деп), атаққа ие болуды қалап оқыса, адамдардың мақтауын аламын деп садақа берсе, өзгелер оны ержүрек деп мақтау үшін соғысатын болса, оның амалы жарамсыз болады, өйткені ол мұны Аллаһ Тағала үшін істемеді, тіпті бұл амалдар шариғатта бекітілген болса да.  Мұндай адам Тозақтың тұрғыны болады! (Шейх Фаузанның сөзінің соңы).

Бұл (әрбір адам) ұстануға міндетті болған бірінші ереже. Пайғамбар (оған Аллаһтың сәлемі мен игілігі болсын) былай деген: «Ақиқатында, амалдар тек ниетке қарай бағаланады, әрі, ақиқатында, әрбір адамға тек оның ниеттенген нәрсесі ғана тиеді» (әл-Бухари, 1; Муслим, 1907). Істің мәні амалдардың сыртқы көрініс табуында ғана емес, алайда адамның ниеті ескеріледі.   Егер адам Сүннетке сәйкес келетін амалды Аллаһ Тағала үшін ықыласты түрде орындайтын болса, онда амалы ол үшін пайда келтіреді. Ал егер амал Аллаһ Тағала үшін емес орындалған болса, онда ол салиқалы болмайды әрі қабыл етілмейді.  Бұл мына хадисте айтылғандай: «Аллаһқа және Оның Елшісіне қоныс аударған (хижра жасаған) адам, Аллаһқа және Оның Елшісіне қоныс аударған болады»  (әл-Бухари, 1; Муслим, 1907). Хижра – бұл адам жасай алатын ең жақсы амалдардың бірі. Бұл - адамның ширк (көпқұдайшылық) елінен таухид (бірқұдайшылық) пен Ислам еліне қоныс аударуы.  Бірақ осындай қоныс аудару кезінде адамдардың ниеттері әртүрлі болуы мүмкін. Егер адам Аллаһ Тағала үшін өзінің дінін сақтап қалу мақсатында қоныс аударса, онда бұл Аллаһ Тағала қабыл ететін дұрыс хижра болады.   Ал егер адам дүние тіршілігі үшін, байлық пен мал-мүлік үшін көшкен болса, онда сырт көзге ол Аллаһқа және Оның Елшісіне қоныс аударған болып көрінсе де, ол (іс жүзінде) өзі қоныс аударған нәрсесі үшін ғана қоныс аударған болады. Егер ол сауда үшін немесе әлдебір әйелге үйлену үшін қоныс аударған болса, онда ол өзі ұмтылған нәрсесі үшін ғана қоныс аударған болады, тіпті ол Аллаһқа және Оның Елшісіне (оған Аллаһтың игілігі мен сәлемі болсын) қоныс аударушылармен бірге қоныс аударса да.  Өйткені оның ниеті Аллаһ Тағалаға арналмады ғой. Оның хижрасы өзі қоныс аударған нәрсесі үшін жасалған болады. Ол Аллаһқа және Оның Елшісіне (оған Аллаһтың игілігі мен сәлемі болсын) қоныс аударған болып саналмайды. Аллаһ Тағала оның ниеттері мен ұмтылған нәрселері туралы біледі, әрі Ол амалдар үшін есе (сый, не жаза) беруші  болып табылады!
Алынған дереккөз: АбдуЛлаһ ибн Салих әл-‘Убайләннің «Сәләфтардың  тәрбие мен түзету мәселесіндегі мәнһажының айқын түсіндірмесі» кітабы (шейх Салих ибн Фаузан ибн ’АбдиЛләһ әл-Фаузанның ескертпелерімен), 1-ереже. 
Араб тілінен орыс тіліне аударған: Арсен Абу Яхъя.
Қазақ тіліне орыс тілінен аударған: «Абу Ханифа мирасы» сайтының редакциясы.

� Аудармашының ескертпесі: Зуһд – (аскет – рус.) араб тілінен енген кірме сөз.  Сәләфтардың «зуһд» сөзіне берген кейбір түсіндірмелері келесідей: 


Суфьян әс-Саури былай деген: «Зуһд – бұл жаман тамақ жеу және жүннен (тоқылған) киім кию емес, (ол -)  үлкен үміттердің болмауы». Уаки’ “әз-Зуһд” 1/222.�Уаһб ибн әл-Уард «зуһд» ұғымына қатысты былай деген: «Зуһдтық -  қолыңнан тайған дүниелік нәрселерге қайғырмауыңда әрі қолың жеткен дүниелік нәрселерге қуанбауыңда». Абу Ну’айм “әл-Хилья” 8/140.�Абу Идрис әл-Хәулани былай деген: “(Адам) зуһдтыққа хәлалды харам етумен және мал-мүлікті босқа шашумен келмейді. Ақиқатында, зуһдтық сенің өз қолыңда бар нәрселерге емес, Аллаһтың Қолындағы нәрселерге көбірек сенім артуыңда, ал басыңа қайғы түскенде, жоғалтқаныңды қайтаруға қарағанда осы үшін көбірек (Ақыретте) сый алуды қалауыңда».  Ахмад “әз-Зуһд” 96.�Имам Ахмад былай деген: “Зуһд – бұл болашаққа деген үлкен үмміттердің болмауы және басқа адамдарға тиісті нәрселерден бас тарту”. Қз.: “Жәми’уль-‘улюми уәл-хикам” 297.








